
Классиксен произведенийӗсене ки-
рек хӑҫан алла тытсан та, вӗсенче 
хальччен курманни, асӑрхамасӑр ирт-
ни тупӑнать-тупӑнатех. Анчах ҫамрӑк 
ӑспа та ҫамрӑк туйӑмпа вуланине 
нимӗн те ҫитмест. Вӑл пӗрремӗш юра-
ту пекех. Асран та тухмасть, чунран 
та хухмасть. 

Ман тӗллӗн ялти шкулта та, аслӑ 
шкулта та чӑваш чӗлхипе литерату-
рине хӑйсем те чунтан юратакансем, 
пире те чунтан юратма вӗрентекенсем 
тупӑнсах пычӗҫ. Хамӑр ялти шкултах 
пулнӑччӗ-ха ку. Пире «Нарспи» по-
эмӑн малтанхи ҫирӗм йӗркине 
пӑхмасӑр калама вӗренмешкӗн 
хушнӑччӗ. Тӗрӗслеме вӑхӑт ҫитрӗ. 
Вырӑнтан сике-сике тӑрса алӑ силле-
кенсенчен никама та туска умне 
кӑлармарӗ учитель, пытанарах лара-
кансене ура ҫине тӑратма тытӑнчӗ. 
Пӗри пачах та пӗлмест. «Иккӗ» ларт-
са памаллаччӗ те, намӑслантарса 
илмеллеччӗ — ӗҫӗ пӗтнӗ пулӗччӗ. 

Учитель апла тумарӗ. Тытӑнчӗ хай-
хи «Нарспи» поэмӑна пӑхмасӑр кала
ма. Шӑнкӑрав кӑна чарчӗ ӑна. 

- Пединститутра пире вӗрентнӗ 
преподаватель, - терӗ учитель вас-

камасӑр та пурте илтмелле, - пӗтӗм 
поэмӑна умӗнчен пуҫласа вӗҫне 
ҫитиччен, пӑхмасӑр пӗлет. 

- Кирлӗ пулсан, эп хам та вӗре-
нетӗп ӑна, - персе ячӗ «иккӗ» илме 
тивӗҫлӗ ача. 

- Вӗрен ҫав, - татса хучӗ учитель. 
Ҫавӑн хыҫҫӑн арҫын ачасем хуш-

шинче шав тухса кайрӗ. Пӗри те пӗри 
хӑй пуринчен те пултаруллӑрах тесе 
шутларӗ, поэмӑна пуринчен малтан 
пӑхмасӑр калама вӗренетӗп тесе 
ӗнентерме хӑтланчӗ. Анчах пӗринчен 
те пулаймарӗ. Хӑтланса пӑхни вара 
пӗрин те ним йӗрсӗр ҫухалмарӗ. По-
эзие тата ытларах килӗштерме май 
пачӗ. 

Кайран, педагогика институтӗнче 
вӗреннӗ чухне, кама тӗллесе каланӑ-
ха пирӗн ялти учитель тесе шухӑш-
латтӑм. Михаил Яковлевич Сироткин 
профессор «Нарспи» поэмӑна пӗ-
тӗмпех пӑхмасӑр пӗлет тенине 
илтнӗччӗ-ха. Ҫавӑ мар-и? Паян кунч-
ченех ҫавна шухӑшласа пурӑнатӑп. 

Институтӑн малтанхи курсӗсенче 
вӗреннӗ чухне, 50-мӗш ҫулсен вӗҫӗн-
че, Константин Васильевич Иванов 
пултарулӑхне тепӗр хут тӗплӗн «шӗ-
кӗлчеме» тӳр килчӗ. Чӑваш АССР 
Министрсен Совечӗ ҫумӗнчи наука 
тӗпчев институчӗ чӑваш чӗлхи ӑнлан-
тару словарьне пухса хатӗрлеме ты-

тӑннӑччӗ. Ӑна валли илемлӗ литера
тура произведенийӗсенчен ку ӗҫе сту-
дентсене те хушатчӗҫ. Ҫуллахи пӗр 
каникула анне патне каяймасӑрах Шу-
пашкарта ирттертӗм. Константин Ива-
новпа Митта Ваҫлейӗн произведени-
йӗсене предложенин-предложенин ал 
лаппи пек карточкӑсем умне сыра-
сыра тухмаллаччӗ. Пӗр карточкӑшӑн 
институт икӗ пус тӳлетчӗ. «Пуш уйӑхӗн 
вӗҫӗнче Хӗвел пӑхрӗ ӑшӑтса» тени-
не ултӑ карточка ҫине ҫырмаллаччӗ. 
Мӗншӗн тесен ку предложенире ултӑ 
сӑмах. Хӑш сӑмаха сӑвӑҫ мӗн пӗлте-
рӗшпе усӑ курнине словарь хатӗрле-
кенсен палӑртмалла ӗнтӗ. Эпӗ карточ-
кӑсене алфавитпа хурса ҫыхаттӑм, 
вӑл е ку произведение ҫырса тухсан 
леҫе-леҫе параттӑм. Вӗсене манран 
Иван Андреевич Андреев (ун чухне 
профессор марччӗ-ха) йышӑна-йы-
шӑна юлатчӗ. Мӗнле ҫырнӑ-ха тесе 
уйрӑм-уйрӑм карточкӑсене вула-вула 
пӑхатчӗ. Пӗринче хӑратсах пӑрахрӗ. 
Ҫакӑн куҫӗ тӗлне «апатлать» сӑмах 
тӗл пулчӗ. 

- Неологизм мар-и вара ку? - терӗ 
те алӑран К. Иванов кӗнекине илчӗ. 
«Тимӗр тылӑ» поэмӑра: 

Чӗкеҫ инкен пиччӗшӗ 
Авӑ выльӑх апатлать, -

тенине вуласан темччен пуҫне парка-
ласа ларчӗ. 

Унтанпах классикӑмӑр кӗнекесен-
че ӑҫта мӗн шырамаллине лайӑх 
пӗлетӗп. К. Ивановен кулленхи кала-
ҫура, ҫыруллӑ литературӑра сайра 
теплере усӑ куракан сӑмахсем пур. 
«Кӳлешет» тени, сӑмахран. Мӗн 
пӗлтерӗшпе усӑ курнӑ-ха унпа пирӗн 
классик? К. Иванов кӗнекине уҫайса 
пӑхатӑп. 

«Нарспи» поэмӑна иккӗмӗш хут 
«шӗкӗлченӗ» кунранпах пӗр шухӑш 
хӑпа пӗлмест манран: силлабикӑпа 

ҫырма пӑрахса чӑваш поэзине чухӑн-
латмарӑмӑр-ши эпир? 

Эпӗ хам ун кӗвви ҫине ӳкеймерӗм. 
Ытти сӑвӑҫсем сӑвӑ калӑпне тӗнче ли-
тературинче шырама тытӑнчӗҫ. Япо-
ни виҫйӗркелӗхӗсем те, «шурӑ» сӑвӑ 
та, ытти тӗсли те пур паян пирӗн по-
эзире. Ҫичӗ сыпӑклӑ, сакӑр сыпӑклӑ, 
ытти сыпӑклӑ силлабика кӑна ҫук. 

80-мӗш ҫулсенчех манӑн Куйбышев 
облаҫӗнчи хӗрарӑм учитель Чӑваш 
кӗнеке издательствинче ярса панӑ 
пӗр поэмӑна рецензилеме тӳр 
килнӗччӗ. Шӑпах ҫичӗ сыпӑклӑ силла-
бикӑпа ҫырнӑччӗ. Питӗ те питӗ пичет-
лес килетчӗ ӑна. Редактор алли тӗ-
кӗнмелли пурччӗ, паллах. Кайрӗ те 
хайхискер алӑран алла - ҫухалчӗ те. 
Асӑрхаса ӗлкӗрме май пулмарӗ. 

Унтанпа чӑн «халӑх чӗлхипе» ҫыр-
нӑ сӑвӑлла произведени вулама тӳр 
килмерӗ. Константин Иванова ӳкерме 
хӑтланакансем пулмарӗҫ мар. Ӑша 
хывӑнман кӗвӗ, чунра ҫуралман сӑмах 
витӗмлех мар ҫав. 

Ҫапах та Константин Иванов силла-
бики тепӗр хут чӗрӗлсе тӑрасса шан-
ма пӑрахмастӑп-ха. 

Чӗлхемӗр ҫӗнелсех пырать, саван-
па словарьсенче пилӗк ҫулта пӗрре 
ҫӗнетмелле, теҫҫӗ пирӗн хӑш-пӗр 
чӗлхеҫӗсем. Апла, классиксен чӗлхи 
те часах пӑрахӑҫа тухмалла-и вара? 

Ман шутпа, чӗлхе мӗн чухлӗ «кон-
сервативлӑрах», вӑл ҫавӑн чухлӗ пу-
янрах. Константин Иванов ӗмӗр каял-
лахи чӗлхепе ҫырнӑ пулсан та, эпир 
ӑна вуланӑ чухне нимле словарь те 
сирее пӑхмастпӑр. Чӗлхе сӑнарлӑхӗ-
пе лексика пуянлӑхӗнчен тӗлӗнме 
кӑна пӑрахаймастпӑр. 

Чӑвашӑн ҫыруллӑ литературине 
никӗслекенсенчен начартарах ҫырас 
мар тесе ҫине таракан пур ҫыравҫӑн 
та ӗмӗрхи виҫе пур. Ҫавӑнпа хамӑра 
телейлӗ тесех шутлатпӑр. 


